
Cefndir personol
Cefais fy magu mewn Eglwys Efengylaidd anenwadol, ond 
derbyniais alwad gan Dduw i weinidogaethu drwy’r enwadau 
Cymreig tua diwedd fy nghyfnod yn y brifysgol, dros 15  mlynedd 
yn ôl. Wedi cyfnod yn astudio doethuriaeth mewn diwinyddiaeth 
a derbyn hyfforddiant gydag Undeb y Bedyddwyr, cefais alwad i 
weinidogaethu yng Nghaersalem, Caernarfon. Er ei bod yn ffyddlon 
i’r gwir ac yn gynnes ei chymdeithas, roedd angen cyfeiriad newydd 
ar yr eglwys wrth iddi ystyried ei gweledigaeth a’i chenhadaeth. 
Bu’n fraint derbyn galwad i’r eglwys gyda’r ddealltwriaeth y 
byddem yn ceisio gwneud rhai pethau’n wahanol gyda’n gilydd dan 
arweiniad Duw.
Caersalem yn 2010
Pan gefais y fraint o ddod i Gaersalem yn 2010, roedd hi’n eglwys 
gynnes ond â chynulleidfa oedd yn dygymod â’r sioc o golli 
gweinidog da, ffyddlon ac uchel ei barch oedd wedi bod yn 
gwasanaethu yno am chwarter canrif ac wedi derbyn galwad yn 
ôl i fro ei febyd. Gadawodd fy rhagflaenydd eglwys ac iddi sylfaen 
Feiblaidd gref, ond roedd angen newid diwylliant yr eglwys i allu 
ymgyraedd at y gymdeithas gyfoes mewn ffordd fwy ystyrlon. Er 
nad oedd fy ngalwad yn swyddogol yn cael ei galw’n ‘ailblannu’ ar 
y pryd, dyma oedd y weledigaeth a ddatblygodd yn organig dros 
amser mewn gwirionedd. Adeiladu ar y sylfaen gadarn oedd eisoes 
yn yr eglwys ond mentro gyda chynlluniau ac osgo newydd mewn 
perthynas â gwahanol agweddau o waith a chenhadaeth yr eglwys.
Caersalem yn 2024
Dros y 14 mlynedd diwethaf, mae’r eglwys wedi tyfu o gynulleidfa 
o tua 25 i oddeutu 60 ar fore Sul. Mae’r twf hwn wedi dod o dri 
chyfeiriad: 1) pobl yn dod i ffydd o’r newydd; 2) Cymry Cymraeg yn 
ymuno o eglwysi Saesneg; 3)  Cristnogion lleol nad oeddent wedi 
ymrwymo i eglwys leol o’r blaen. 
Yn ystod y cyfnod hwn, mae 17 o bobl wedi’u bedyddio fel arwydd 
o’u ffydd yn Iesu. Mae bywyd mawl a gweddi’r eglwys wedi ei 
drawsffurfio, ac mae prosiectau i gysylltu â’r gymuned wedi dwyn 
ffrwyth. Buom yn rhedeg cynllun interniaeth sydd wedi gweld 
chwech o bobl ifanc yn mynd ymlaen i fod yn aelodau gweithgar 
neu’n gweithio i eglwysi neu fudiadau Cristnogol eraill. Ac yn 
ddiweddar, mae Hannah Smethurst wedi cael ei hyfforddi fel 
Gweinidog yn ein plith, a bydd hi’n cael ei sefydlu a’i hordeinio yn yr 
hydref wrth iddi ddechrau ei swydd newydd fel ‘Gweinidog Cyswllt 
(Pob Oed)’ gyda ni. 
Mae wedi bod yn fraint i ni gael bod yn dystion i’r hyn y mae Duw 
wedi’i wneud yn ein plith wrth weld twf ar y seiliau a osodwyd 
ynghynt. Newid a thwf sy’n dangos, gobeithio, fod ailblannu ac 
adfywio eglwysi sy’n bodoli’n barod yn gallu digwydd law yn llaw â’r 
cynlluniau sydd ar droed ar hyn o bryd i blannu eglwysi newydd sbon. 
Beth yw’r gwersi a ddysgwyd o brofiad Caersalem?
Sylfaen glir a chadarn: Mae’n hanfodol fod eglwys sydd i’w 
hailblannu yn meddu ar sylfaen gadarn, gyda swyddogion yr 
eglwys yn unedig o gwmpas credoau craidd y ffydd Gristnogol. Nid 

oes rhaid bod yn ddogmatig am hyn, ond mae angen bod yn glir 
ym mhwy yr ydym yn credu ac mai Ef – Iesu Grist – yw sylfaen ein 
gobaith a’n ffydd: ‘Ond nawr mae’n rhaid i mi ysgrifennu i’ch annog 
chi i wneud safiad dros y ffydd, sef y gwirionedd mae Duw wedi’i roi 
i’w bobl un waith ac am byth.’ (Jwdas 1:3)
Parodrwydd i newid diwylliant: Mae’n bwysig fod yr eglwys yn 
barod i newid cyfeiriad a diwylliant, gan gynnwys bod yn agored 
i addasu ei syniadau am arweinyddiaeth, eglwysyddiaeth, dulliau 
addoli a chenhadu, ac yn y blaen. Mae’r rhain yn faterion sydd, ar 
y cyfan, yn eilradd, ac felly’n faterion y dylai eglwysi fod yn barod 
i fod yn hyblyg ac agored gyda hwy os bydd hynny’n cynorthwyo’r 
eglwys i gymryd osgo mwy cenhadol. 
Yr hyn sy’n llesteirio cenhadaeth eglwysi’n aml yw nid yn gymaint 
dryswch am sylfeini’r ffydd, ond yn hytrach fod diwylliant penodol 
o fewn traddodiad eglwysig wedi gwneud eilun o faterion eilradd a 
bod hynny’n ffosileiddio’r eglwys pan mae’n dod i’w haddasrwydd i 
gael ei defnyddio yng nghenhadaeth Duw yn y byd heddiw. 
Adeiladu ar dreftadaeth yr eglwys: Mae gan y Cymry berthynas 
gymhleth â’r ‘capel Cymraeg’. Clywir yn aml, yn anffodus, fod 
profiad negyddol rhywun yn y capel rywbryd wedi eu troi oddi wrth 
Gristnogaeth. Ar y llaw arall, mae ewyllys da’n parhau i fodoli tuag 
at y capel a’i gyfraniad i’r bywyd Cymreig. Mae’r ewyllys da yma’n 
amlygu ei hun pan fo capel yn gorfod cau, pan fo Lleuwen Steffan 
yn llenwi capeli mewn modd y mae pregethwyr heddiw yn methu 
gwneud, a phan fo gwasanaethau plygain yr un mor boblogaidd 
ag erioed. Gall eglwysi sy’n ailblannu adeiladu ar yr enw da a’r 
cydymdeimlad diwylliannol sy’n bodoli tuag at y capel mewn ffordd 
na all eglwys newydd sbon sy’n cyfarfod mewn canolfan hamdden 
byth ei wneud. 
Ar y cyfan rwyf yn berson eithaf gwrth-draddodiadol, ond eto yn y 
mater hwn rwy’n credu fod y gantores Joni Mitchell wedi rhoi ei bys 
ar y mater pan ganodd:

Don’t it always seem to go 
That you don’t know what you got ’til it’s gone? 
They paved paradise and put up a parking lot.

Rhys LlwydBen Franks, Eglwys Gobaith (Rhondda)

Ailblannu, adfywio a chryfhau  
gwaith presennol
(parhad o dudalen 1)

Mae misiolegwyr (pobl sy’n astudio 
cenhadaeth) wedi gweld ‘Cristnogaeth 
ddiwylliannol’ fel cyntedd i bobl adael yr 
eglwys ers tair cenhedlaeth, ac felly ar y 
cyfan rwyf wedi bod yn euog o ddathlu ei 
thranc yn gyffredinol. Ond mae rhai wedi 
dechrau awgrymu fod y rhod yn troi a bod 
‘Cristnogaeth ddiwylliannol’ yn gallu bod 
yn gyntedd i mewn i’r eglwys ac at wir 
ffydd i bobl heddiw. Os yw hyn yn wir, yna 
fe all ymdrechion i ailblannu ac adfywio 
eglwysi gymryd y cyfleon hyn mewn ffordd 
na all eglwysi newydd sbon eu gwneud 
oherwydd nad oes ganddynt yr un cyfalaf 
diwylliannol.
Anawsterau a heriau
Wedi dweud hyn, mae’r gwaith o ailblannu 
a cheisio adfywio hen gapeli yn heriol, a’r 
gwir plaen amdani yw fod nifer o weision 

ffyddlon wedi ceisio gwneud hynny ac wedi 
methu. Ni fydd ailblannu ac adfywio yn 
gweithio ym mhob man am sawl rheswm. 
Mae hi’n rhy hwyr bellach i ‘achub’ y rhan 
fwyaf o gapeli Cymraeg – dyna’r gwir trist. A 
dyma pam fy mod i, er fy ngalwad bersonol 
i ailblannu a chryfhau’r eglwysi sy’n bodoli 
yn barod, hefyd yn cefnogi’r gwaith o 
blannu eglwysi newydd. Ond carwn weld 
mwy o barch yn cael ei ddangos gan yr hen 
a’r newydd drwy werthfawrogi’r realiti ein 

bod yn un eglwys sy’n gweithio yn yr un 
winllan at yr un amcan, sef dangos Crist i’n 
cyd-Gymry.
Mae stori Caersalem yn dangos bod gan 
ailblannu ac adfywio’r potensial i greu 
newid cadarnhaol mewn eglwysi Cymraeg, 
gan adeiladu ar sylfeini cryf ac ewyllys da i 
sicrhau bod y dystiolaeth Gristnogol nid yn 
unig yn goroesi ond yn ffynnu unwaith yn 
rhagor.

Rhys Llwyd

Port Talbot: Llofruddio Tref y Dur 
Mae Eglwys Bresbyteraidd Cymru yn galw ar lywodraeth y 
Deyrnas Unedig i flaenoriaethu anghenion Port Talbot yn y 
cyfnod cyn yr etholiad cyffredinol ar 4 Gorffennaf. Mae Tata 
Steel, perchnogion gwaith dur y dref, eisoes wedi cyhoeddi 
toriadau o 2,800 o swyddi wrth i’r cwmni newid i ddull 
cynhyrchu mwy ecogyfeillgar. Mae yna ofnau, fodd bynnag, y 
bydd y toriadau hyn yn arwain yn y pen draw at gau’r ffatri, gyda 
chanlyniadau dinistriol i’r dref a’r ardal. Mae un o arweinyddion 
yr eglwysi lleol yn disgrifio hyn fel llofruddio tref y dur.

Mewn cyfarfod diweddar o Henaduriaeth Morgannwg Llundain, 
galwodd yr aelodau ar i gynrychiolwyr etholedig yn San Steffan 
a Bae Caerdydd wneud llawer mwy dros y gweithwyr dur, eu 
teuluoedd a’r gymuned ehangach. 

Dywedodd Margaret Jones, un o drigolion y dref ac aelod o’r 
Henaduriaeth: 

‘Rwyf wedi byw yn y dref hon ar hyd fy oes ac mae’r gwaith 
dur yn sylfaen i’w bywyd a’i ffyniant. Ers degawdau rydym 
wedi dioddef llygredd o’r ffatri ar sail cadw swyddi parhaol 
a chyflogau da. Teimlwn wedi ein siomi’n arw gan Tata a 
llywodraethau’r Deyrnas Unedig a Chymru. Gallai’r effaith ar 
filoedd o weithwyr a’u teuluoedd fod yn ddifaol, a theimlwn y 
dylid gwneud llawer mwy i arbed swyddi ac achub y dref. Mae 
Port Talbot yn adnabyddus ledled y byd am ei ddur a dywedir mai 
dur Prydain yw’r gorau yn y byd. Yn syml, mae hyn yn ymwneud 
ag arian, ac mae Tata yn chwyddo’i elw drwy ddefnyddio dur 
israddol o fannau eraill ac anwybyddu’r arbenigedd sydd yma 
yng Nghymru. Yn ddiweddar darlledodd BBC Cymru gyfres 
deledu o’r enw Steeltown Murders am lofruddiaethau creulon 
ym Mhort Talbot yn y 1970au. Rwyf wedi bod yn meddwl am 
y rhaglen honno ac teimlo bod yr hyn y maent yn ei wneud i 
Bort Talbot nawr yn lladd bywoliaeth a gobaith pobl. Dyma 
lofruddio tref y dur.’

Mae Margaret hefyd yn ymwneud â banc bwyd y dref, 
gwasanaeth gwirfoddol a gefnogir gan wahanol eglwysi 
Port Talbot. Mae cannoedd o gwsmeriaid yn defnyddio’r 

gwasanaeth hwn ac mae Margaret wedi sylwi ar gynnydd yn y 
galw yn y misoedd diwethaf.

‘Pan oeddwn i’n ferch fach, arferai fy nain sôn am ddyddiau’r 
dirwasgiad mawr, pan oedd tlodi yn rhemp a’r unig ffordd y 
gallai llawer o bobl gael bwyd oedd drwy ddefnyddio’r ceginau 
cawl. Roedd hi’n arfer dweud wrtha i, “Margaret, bydd yn 
ddiolchgar bod y ceginau cawl hyn yn perthyn i’r gorffennol 
ac na weli di’r dyddiau hynny byth eto.” Mae’n ymddangos i 
mi nawr mai’r banciau bwyd yw’r ceginau cawl newydd. Mae 
llawer o bobl sy’n gweithio yn methu fforddio byw ac ni all hyn 
fod yn iawn mewn cymdeithas lewyrchus fel ein cymdeithas ni. 

‘Fel Cristnogion, rydyn ni’n dilyn yn ôl traed Iesu a ddysgodd ni 
i garu ein gilydd yn ymarferol ac a roddodd i ni weledigaeth ar 
gyfer cymdeithas lle mae pawb yn gyfartal. Rydyn ni’n chwarae 
ein rhan ond mae hefyd angen i’r llywodraeth a diwydiant roi 
eu diddordebau eu hunain o’r neilltu a meddwl am anghenion 
y dref hon.’

Mae nifer o Gristnogion o Bort Talbot, gan gynnwys Margaret 
Jones, yn cael eu cyf-weld ar y fideo newydd hwn gan 
Eglwys Bresbyteraidd Cymru: https://www.youtube.com/
watch?v=2JlOr8Qmtqs

https://www.youtube.com/watch?v=2JlOr8Qmtqs
https://www.youtube.com/watch?v=2JlOr8Qmtqs


3

MEHEFIN 19  2024 RHIF 173

Etholiadau fyrdd

Pan gyhoeddodd prif weinidog San Steffan ei fod yn galw 
etholiad ar Orffennaf 4ydd, cafodd y pleidiau oll, gan gynnwys y 
Ceidwadwyr, dipyn o sioc. Doedd neb yn ei ddisgwyl. Yr un oedd 
y sioc pan alwodd Arlywydd Ffrainc etholiad yn ei wlad ei hun, 
gan nad oedd fawr neb wedi dychmygu y ceid cyhoeddiad o’r 
fath. Efallai fod etholiad cyffredinol India yn ddisgwyliedig, ond 
roedd y canlyniad yn annisgwyl, gan fod Mr Narendra Modi, y 
prif weinidog, wedi dychwelyd am ei drydydd tymor. Bydd gofyn 
iddo gydweithio â rhai o’r gwrthbleidiau er mwyn osgoi cynnal 
llywodraeth leiafrifol. 

Bu etholiad mewn enw yn Rwsia, ond prin fod yna wir ddewis, 
a’r un modd bu arweinyddiaeth Iran yn ansicr o weld pwy fydd yr 
arweinydd tymor hir, yn dilyn marwolaeth yr Arlywydd Ebrahim 
Raisi, eu prif weinidog. Bu etholiadau hefyd ar draws y gwledydd 
sy’n aelodau o’r Undeb Ewropeaidd. Gwelwyd symudiad tuag at 
y dde wleidyddol mewn nifer sylweddol o’r gwledydd, er bod y 
gwyrddion hefyd wedi gweld cynnydd yn nifer eu seddau. Pwy a 
ŵyr beth fydd pen draw hyn o fewn yr Undeb Ewropeaidd, a sut y 
gwnaiff hyn ddylanwadu ar wleiddyddiaeth gwledydd Prydain. 
Erbyn diwedd y flwyddyn hon hefyd, byddwn yn gwybod pwy 
fydd yr arlywydd yn yr Amerig. 

Yn ddi-os, mae’r gogwydd gwleidyddol yn symud tua’r dde ym 
mhobman, gyda llai o ewyllys i ddangos cydweithredu a chyd-
ddyheu am drefn deg a chyfiawn i bawb. Dyheadau hunanol, 
unigolyddol neu annibynnol yw prif nodwedd economaidd a 
militaraidd llawer o’r arweinwyr newydd hyn, sy’n peri i ni ofyn 
a oes gan gorff y Cenhedloedd Unedig unrhyw ddylanwad neu 
awdurdod bellach. Efallai y gwelwn y dywediad Saesneg am y 
moch a’r safnau mwyaf yn llywodraethu’r cafn bwyd. 

Ynghanol hyn oll, gwyddom fod gan gapteiniaid y cwmnïau 
rhyng-genedlaethol leisiau cryfach na’r gwleidyddion. A 
does gan gwmnïau enfawr fel Tata fawr o ddiddordeb yn 
amgylchiadau byw trigolion Port Talbot. Faint o’r cwmnïau olew 
fel Texaco a chyfathrebwyr digidol fel Apple fawr sy’n poeni am 
effaith eu masnach ar drigolion gwledydd fel Zimbabwe? 

A yw ein pleidleisiau yn wir yn cyfrif? Byddai’n hawdd dweud 
rhywbeth negyddol. Gwyddom mai gemau pêl-droed fydd 
yn digwydd yn yr Almaen ac nad yw tynged economaidd 
unrhyw wlad yn dibynnu ar bwy fydd yn codi’r tlws ar ddiwedd 
cystadleuaeth Cwpan Ewrop. Nid gêm yw bywyd unrhyw un, 
ond braint, ac nid elw personol yw popeth. 

Geilw Paul ar Gristnogion y ganrif gyntaf i geisio ‘dynoliaeth lawn 
dwf’, ac i geisio troi gelyn yn gyfaill. Mae iaith ac ymarweddiad 
cynifer o’r gwleidyddion yn barotach i daflu baw a phardduo’r 
gwrthwynebwyr yn hytrach na chynnig polisïau ymarferol  
a theg. 

Pwy bynnag fydd prif weinidog San Steffan ar Orffennaf 5ed, 
bydd llawer o heriau sylweddol o’i flaen, gyda dewisiadau 
anodd. Felly yn yr Unol Daleithiau a gwledydd eraill ar draws 
y byd. Nid difaterwch yw’r agwedd meddwl ond derbyn mai 
braint yw pleidleisio, a chyfrifoldeb yw bod yn gynrychiolwyr 
i’r etholaethau. Pan ddaw dydd rhoi croes ar bapur 
pleidleisio, bydd gofyn ateb i Ŵr y Groes dros ein defnydd o 
bleidlais. Boed i bob gwleidydd ar draws y byd ymroi i fesur 
pob polisi yng nghyd-destun cyfiawnder, heddwch a lles holl 
drigolion daear. 

Denzil John

O’r byd a’r betws

Pererindod Gofalaeth Bro Colwyn
Ddydd Sul, 2 Mehefin, bu aelodau a chyfeillion Gofalaeth 
Bro Colwyn ar eu pererindod flynyddol. Y man cychwyn 
oedd Capel Hebron, Hen Golwyn, gyda gwasanaeth dan 
arweiniad ein gweinidog, y Parch Helen Wyn Jones.

Wedi cinio yng ngwesty’r Kinmel, Abergele, aethom 
i bentref Llanelian i ymweld ag eglwys Sant Elian. 
Croesawyd ni’n gynnes iawn yno gan y ficer, y Parch. 
Gareth Erlandson, ac un o’r swyddogion, Mr John 
Temby. Wedi cyflwyniad hynod ddifyr am hanes yr 
eglwys cawsom gyfle i holi rhagor amdani. Arweiniodd 
Helen ni mewn darlleniad, gweddi a myfyrdod, a gyda’r 
ficer yn cyfeilio, buom yn canu detholiad o emynau cyn 
inni gael gweld rhai o greiriau’r safle. 

Os daw cyfle, mae’n werth ymweld â’r eglwys. Mae 
hanes diddorol iddi ac i’r pentref, ac mi gewch olygfa 
ysblennydd dros yr ardal at y môr. Ar ddiwrnod clir, 
mae’n bosib gweld cyn belled ag ynys Manaw a bu’n 
safle gwych i wylio goleuadau’r Gogledd yn ddiweddar.

Iona Williams

Yn ystod mis Mai buom yn cynnal 
amryw o weithgareddau’n gysylltiedig 
ag Wythnos Cymorth Cristnogol. Y man 
cychwyn i ni oedd cyflwyno hanes y 
Samariad Trugarog. Cawsom hwyl yn 
actio’r stori a arweiniodd at eiriau Iesu 
‘Câr dy gymydog fel ti dy hun’. Buom 
yn creu bynting hir oedd yn cynnwys y 
llythrennau CYMORTH CRISTNOGOL ac 
arnynt luniau o’r daflen yn adrodd hanes 
bywyd Aline yn Burundi. 

Bu’r ieuenctid yn trafod sut allen 
nhw gefnogi Cymorth Cristnogol a 
phenderfynu ar ymdrech 70 cilometr 
ym Mai (70k for May) – trwy gerdded, 
beicio, rhedeg neu unrhyw ddull arall 
y dymunent. Hefyd roedden nhw’n 
awyddus i baratoi brecwast o grempog 
a croissants cyn y gwasanaeth ar thema 
Cymorth Cristnogol ar Sul y Pentecost.  

Yn dilyn y ffilm yn adrodd hanes y 
Pentecost cafwyd amrywiaeth o 
weithgareddau, oedd yn cynnwys 
gemau parasiwt a chreu melinau gwynt. 
Roedd Sul y Pentecost yn arbennig iawn 
i ni hefyd drwy ymdrechion Cymorth 
Cristnogol: brecwast cyn y gwasanaeth,  
coffi ar ôl y gwasanaeth, a’r cylch o gerrig 
70K a grëwyd gan yr ieuenctid y tu allan 
i’r capel. 

Eleri Davies

Clwb Sul Capel y Morfa, 
Aberystwyth

Cydymdeimlo
Gyda chalon drom y cyhoeddwyd 
marwolaeth y Parchedig Iain  
B. Hodgins, Trysorydd presennol 
Cymanfa Gyffredinol EBC. 
Bu farw’n dawel yn ei gartref 
ym Mhenarlâg fore Mawrth,  
11 Mehefin. Yn wreiddiol o 
Ddylun, bu Iain yn weinidog 
gydag EBC ar Benrhyn Gŵyr 
hyd ei ymddeoliad ychdig 
flynyddoedd yn ôl. Bu’n llywydd y Gymanfa Gyffredinol 
yn 2010 a hyd yn ddiweddar yn gyd-olygydd y Treasury, 
cyhoeddiad misol cyfrwng Saesneg yr enwad. Parhawn 
i gyflwyno Christine, Jonathan, Lucy, Tim a’u teuluoedd i 
Dduw yn ein gweddïau. Bydd colled fawr ar ei ôl o’n plith, 
ond diolchwn i’r Arglwydd amdano.

Cynhelir angladd y diweddar Iain Hodgins yn Eglwys 
Bresbyteraidd Mancot, CH5 2BR, ddydd Gwener, 21 Mehefin, 
am 1:00yp.

Gofalaeth y Garn,  
Gogledd Ceredigion

Yn sgil ymddeoliad y gweinidog presennol  
ddiwedd Awst 2024, mae eglwysi’r ofalaeth uchod  

yn awyddus i alw gweinidog.

Gwahoddir gweinidogion ordeiniedig neu rai dan 
hyfforddiant i gysylltu am ragor o fanylion ag   

Ysgrifenyddion y Pwyllgor Bugeiliol:

Yr Athro Gruffydd Aled Williams:  
e-bost: gawilliams1@btinternet.com;  

ffôn: 01970 820664;

Marian Beech Hughes –  
e-bost: marian_hughes@btinternet.com;  

ymholiadau@capelygarn.org;  
ffôn: 01970 828662/ 07863 127448

erbyn 31 Gorffennaf 2024

Eglwys Bresbyteraidd Cymru

mailto:gawilliams1%40btinternet.com?subject=
mailto:marian_hughes%40btinternet.com?subject=
mailto:ymholiadau%40capelygarn.org?subject=

Cyngor Eglwysi Rhyddion Cymru
Adroddiad y Llywydd, Tachwedd 2023–Mai 2024

Croes Cymru

Rwyf wedi bod yn falch o’ch cynrychioli a helpu’r llais 
anghydffurfiol i gael ei glywed yn y ffyrdd canlynol:

1.	 Ysgrifennu neges y Nadolig ar y cyd ag Archesgob Cymru 
ac Archesgob Caerdydd.

2.	 Mynychu cyfarfod o arweinwyr eglwysi enwadol Cymru a 
drefnwyd gan Archesgob Cymru.

3.	 Cael sgyrsiau gyda’u harweinwyr am gynulleidfa’n 
ymuno â’r Cyngor.

Roedd gan Hywel Dda groes oedd yn 
cynnwys crair o’r wir groes, ac mae’n 
bosibl ei fod wedi ei chludo yn ôl o’i 
bererindod i Rufain yn 928. Yr enw arni 
oedd y Groes Naid. Cafodd ei chadw yn y 
teulu a’i throsglwyddo o un genhedlaeth 
i’r nesaf, ond wedi marwolaeth Llywelyn 
ap Gruffudd a dienyddio’i frawd Dafydd, 
fe’i cymerwyd gan Edward I yn 1283. Fe’i 
rhoddwyd i Gapel San Siôr, Windsor, gan 
Edward III a diflannodd ar ôl i Edward VI 
ei symud i Dŵr Llundain.

Mae’r syniad o greu ‘Croes Cymru’ 
fodern wedi arwain at lunio croes sy’n 
cynnwys rhan o’r groesbren a gludwyd 
gan y Santes Helena, mam Cystennin, 
yn ôl o’i phererindod i’r Wlad Sanctaidd, 
gan gredu ei bod yn grair o’r wir groes. 
Rhoddodd y Pab y darn hwn yn anrheg i’r 
Brenin Charles, ac fe gafodd ei gynnwys 
gan y gof arian Michael Lloyd yn y groes 
a luniodd i arwain gorymdaith coroni’r 
Brenin Charles.

Yn gynharach eleni, mynychodd Simon 
Walkling, Llywydd Cyngor Eglwysi 
Rhyddion Cymru, ddigwyddiad yn 
Neuadd Goldsmith, lle derbyniodd 
Archesgob Cymru y groes hon i’w 
chadw yng Nghymru. Roedd George 
Stack, Cyn-archesgob Caerdydd, hefyd 
yn bresennol, i gydnabod gwahanol 
rannau’r teulu Cristnogol yng Nghymru. 

Dywedodd Simon, ‘Roedd yn hynod 
ddiddorol cwrdd â Michael, oedd wedi 

gwneud y groes. Dywedodd yntau 
fod gweithio ar groes yn gwneud ichi 
fyfyrio ar y croeshoelio, sy’n gofyn rhai 
cwestiynau i chi.’ 

Ar un ochr i’r groes mae patrwm Celtaidd, 
â’r crair yn y canol. Ar yr ochr arall mae 
geiriau Dewi Sant. Mae’r groes wedi’i 
gosod yn sownd i’r gwaelod â bolltau, 
sy’n adlewyrchu bywyd diwydiannol 
Cymru, ond ym mhen pob bollt mae 
carreg waed i’n hatgoffa o glwyfau Iesu 
ar y groes. Mae’n symbol eciwmenaidd, 
ac ar ôl cyfnod yn Eglwys Gadeiriol 
Bangor, y gobaith yw y gall fynd ar daith 
o amgylch mannau eraill yng Nghymru.

(Lluniau Paul Read Photography)

4.	 Cymryd rhan ym myfyrdod Radio Wales Dydd Gwener y 
Groglith gydag Archesgob Cymru ac Archesgob Caerdydd.

5.	 Sgyrsiau am y Llywydd nesaf.

6.	 Mynychu digwyddiadau coffáu Diwrnod Cofio’r Holocost 
yn y Deml Heddwch.

7.	 Mynychu digwyddiad trosglwyddo ‘Croes Cymru’ 
(adroddiad isod). 

8.	 Mynychu Gwasanaeth Dydd Gŵyl Dewi yng Nghaerdydd.

9.	 Bod yn rhan o grŵp WhatsApp Cyngor Rhyng-ffydd Cymru. 

Simon Walkling

George Stack, Simon Walkling ac Andrew John

Dechrau Canu, Dechrau Canmol
Sul, 23 Mehefin, am 7:30yh

Bydd Nia Roberts yng nghefn gwlad Ceredigion, sir nawdd 
y Sioe Frenhinol eleni, i weld y gwaith paratoi at yr wythnos 
fawr yn Llanelwedd. Ymhlith ei gwesteion bydd Llywydd Sioe’r 
Cardis, Denley Jenkins. Daw’r canu mawl o Gapel Glynarthen 
yng nghalon y sir.

Caniadaeth y Cysegr
Sul, 23 Mehefin, am 7:30yb a 16:30yp

Amrywiaeth o emynau yng nghwmni Sian Thomas

Oedfa Radio Cymru
Sul, 23 Mehefin, am 12yp
Oedfa arbennig i wrandawyr Radio Cymru

Darlleniad – Marc 8:1–8 

Gweddi
Arglwydd Iesu, cofiwn i ti gerdded y 
priffyrdd a’r caeau gan godi sgwrs gyda 
phwy bynnag oedd yn y cylch. Maddau 
i ni am ffurfioli dy eglwys ar draul colli 
ei chymdeithas. Agor ein meddyliau o’r 
newydd i feddwl beth sy’n angenrheidiol 
ac yn hanfodol i addoliad a chenhadaeth 
eglwys. Amen.

Cyflwyniad
Cawsom ein magu i feddwl am eglwys 
yng nghyd-destun adeilad a lleoliad, 
gyda threfn y gwasanaeth yn gyfarwydd 
a chymharol ffurfiol. Bydd yr hanesion 
am borthi’r tyrfaoedd yn ein hatgoffa 
am sawl sefyllfa lle ceid barbeciw, gyda 
llawer o bobl yn derbyn lluniaeth hwylus. 
Bydd y syniad o gynnig bwyd yn fodd 
cyfleus i sôn am ymborth nefol. Sut 
gallwn ddychmygu eglwys heb adeilad, 
neu’n cyfarfod mewn adeilad nad yw’n 
debyg i’r adeiladau sydd gennym ledled 
gwlad a byd? 

Yn Llyfr yr Actau, roedd Paul yn teithio ac 
yn debygol o chwilio am synagog Iddewig, 
gan wybod y byddai’n gyfarwydd â 
ffurf y gwasanaeth yno ac y byddai’r 
gynulleidfa’n deall iaith crefydd. Rhan o 
lwyddiant cenhadaeth Paul oedd ei fod 
yn ddigon cartrefol i godi testun i draethu 
arno unrhyw bryd ac mewn unrhyw le. 
Yn Actau 17 roedd wedi gweld ei gyfle 
wrth yr allor i’r Duw nad oedd pobl yn ei 
adnabod. Yn ystod ei ymweliad â Philipi 
bu’n sefyll ar lan yr afon gan y gwyddai 
fod rhai’n cyfarfod mewn lle felly er 
mwyn gweddïo. Dyna sut y daeth o hyd 
i Lydia, y werthwraig porffor. Pe byddem 

yn mynd i ddinas ddieithr fel cenhadon 
heddiw, a heb syniad o ddaearyddiaeth 
y lle, ble byddem yn debygol o ddod o 
hyd i bobl y gallem fod yn dechrau sgwrs 
gyda hwy – mewn siop, maes chwarae 
i blant, caffi neu ar lan afon? Wrth gwrs 
fod unrhyw beth yn bosibl, ond byddai 
man hamdden a chwilio am bobl ag 
amser i sgwrsio yn gam synhwyrol. Dyna 
a wnaeth Paul a’i ffrindiau, gan ddod 
o hyd i Lydia a nifer o wragedd, a dyna 
ddechrau sefydlu Eglwys Philipi.

Myfyrdod
Un o’r termau diweddar wrth sôn am 
genhadaeth yr eglwys yw ‘eglwys ar 
y stryd’ neu ‘eglwys gaffi’. Mae nifer 
o eglwysi fel eglwys yr All Nations yn 
Cathays, Caerdydd, sydd â chaffi yn y brif 
stryd. Ceir enghraifft arall yn Rhiwbeina, 
ac ar draws Prydain mae nifer helaeth o 
gynlluniau lle mae’r oedfa mewn capel yn 
fwy anffurfiol hyd at fod yn ddi-ffurf, neu 
fod eglwys yn llogi caffi a chynnal oedfa 
llai ffurfiol yno. Bu arbrofi yn Nhyddewi 
dan arweiniad y Parch. Geraint Michael 
a’i wraig, Ffiona, yn chwilio am gyfarfod 
â’r cyhoedd ble bynnag y maent. Mae’r 
Eglwys Fethodistaidd yn St Ives yn cynnal 
oedfa anffurfiol unwaith y mis, gan osod 
seddi’r addoldy’n debycach i gaffi na 
rhesi eistedd ffurfiol. Ceir adroddiadau 
am fentro gwahanol yn Ealing, Llundain, 
Stoke-on-Trent a Copenhagen yn 
Denmarc, a chynnig enghreifftiau o 
fenter a llwyddiant.

Nodwedd gyson yr ymdrechion hyn 
yw osgoi ffurfioldeb a threfn, ond yn 
hytrach pwyso ar ymateb agored wrth 
sgwrsio am faterion ffydd. Mae’n debyg 

y byddai’r mwyafrif ohonom yn ansicr o 
oedfa mor anffurfiol â hynny, ond beth 
am ein cyfeillion heb lawer o grefydd nad 
ydynt yn ymateb i’n cymhellion i ddod i 
oedfa? A fyddent yn ei gweld yn haws i 
alw heibio mewn eglwys gaffi a phrofi 
addoliad ystwythach ei drefniadaeth? 
Mewn mannau felly, bydd yna rywun neu 
rywrai i arwain y digwyddiad, a byddai 
angen rhywbeth Beiblaidd i’w rannu 
a cherddoriaeth addoliad, mae’n siŵr. 
Sonnir yn aml am adeiladu maestrefi 
newydd yng Nghaerdydd, a phe bai’r 
fath gorff â Chyngor Eglwysi Caerdydd 
yn bodoli, ac i Gyngor y Ddinas gynnig 
llain o dir i bwrpas codi adeilad ar gyfer 
addoliad a chenhadaeth y Cristnogion, 
beth fyddem am ei weld yno? Faint o 
gydweithio fyddai rhwng yr enwadau ac 
ai adeilad capelaidd fyddai ein dewis ni, 
ynteu rhywbeth cwbl wahanol? Byddem 
yn falch o glywed eich sylwadau!

Gweddi
Nefol Dad, yn ein myfyrdod heddiw 
cyffeswn ein bod yn or-barod i ymddiried 
yn ein trefniadaeth gyfarwydd, 
heb feddwl bod hyn yn ddieithr 
ac anghyfforddus i eraill. Agor ein 
meddyliau i ddychmygu addasu ein 
hunain i gyflawni dy gomisiwn i fynd 
allan i’r byd a rhannu’r newyddion am 
Iesu â’r sawl sy’n anwybodus a diddeall 
o’r Efengyl. Amen. 

Cwestiynau i’w hystyried
1.	 Ai cyfundrefn ffurfiol neu anffurfiol yw 

eglwys, ac a ydym yn gorbwysleisio’r 
drefn ddynol heb ddeall y drefn 
ysbrydol?

2.	 Roedd y dyrfa yn hanes Marc 8 yn 
ymwybodol eu bod wedi blino ac 
yn llwgu, ond pa fath o flinder sy’n 
nodweddu ein cymunedau ni, a beth 
yn union yw natur ‘llwgu’?

3.	 A welwn y cyswllt rhwng darparu 
‘banc bwyd’ ac estyn ‘Bara’r Bywyd’ i 
eraill?

4.	 A fydd gweld colli adeiladau 
traddodiadol addoliad yn agor drysau 
i adeiladu eglwysi o bobl anghenus y 
byd?

5.	 Beth rydym yn ei gynnig i’r rhai llwglyd 
fel eu bod yn cael eu digoni?

Gair Duw ar Waith  
gan Denzil I. John
Casgliad o fyfyrdodau yn canolbwyntio ar roi ein 
ffydd ar waith yn ymarferol mewn bywyd bob dydd

Pennod 29
Eglwys mewn caffi 

Cymanfa Bedyddwyr Penfro

Daeth nifer o gynrychiolwyr eglwysi Bedyddiedig Sir Benfro i 
Gapel y Groesgoch ddydd Mawrth, 4 Mehefin, ar gyfer y Gymanfa 
flynyddol. Wedi gair o groeso gan y Llywydd, Mr Cerwyn Davies, 
cynhaliwyd oedfa bregethu yng nghwmni’r Parchg Isaias 
Grandis o Landdarog. Yn wreiddiol o’r Wladfa, mae’r Parchg 
Grandis wedi dysgu Cymraeg ac wedi ei alw i fod yn weinidog i’r 
Arglwydd Iesu Grist i ofalaeth yn nhref y Sosban, sy’n cynnwys 
Seion, Llanelli; Adulam, Felin-foel; a Salem, Llangennech. 
Cafwyd pregeth rymus a heriol ganddo ar dair o ddamhegion 
Iesu: dameg y trysor mewn cae, dameg y perl gwerthfawr a 
dameg y rhwyd. Mrs Von Robinson a Mrs Rian Hughes, aelodau 
yn y Groesgoch, oedd yn gyfrifol am y rhannau arweiniol.

Yn yr ail gyfarfod, bu trafodaeth ar y gwaith sy’n digwydd yn y 
Gymanfa. Soniwyd yn benodol am brosiect cydenwadol yn y 
sir i dynnu’r capeli a’r eglwysi yn nes at ei gilydd. Cynhaliwyd 
dau gyfarfod yn Neuadd Maenclochog dros y gaeaf, a ffrwyth 
hyn oedd sefydlu gweithgor i gyfeirio’r gwaith ymlaen. Soniwyd 
am brosiect cenhadol newydd yn y Gymraeg i ddechrau yn 
Hwlffordd cyn bo hir, o dan arweiniad y Parchg Geraint Morse. 
Braf oedd cael adroddiad byr hefyd ar y Brecwast Gweddi a 
gynhaliwyd ym mis Mawrth yng Ngwesty Alltyrafon, Casblaidd.

Cafodd gwaith y plant a’r bobl ifanc sylw arbennig yn yr 
adroddiad ar waith yr Egin Gwyrdd. Soniodd y Parchg Siân 
Elin Thomas am gyffro’r ieuenctid a fu’n mynychu penwythnos 
Esgyn, prosiect sy’n ceisio dod â Christnogion ifanc at ei gilydd 
ar draws de Cymru a meithrin arweinwyr newydd. Cafwyd 
adroddiad hefyd am y noson gymdeithasol ym Maenordy 
Llwyn-gwair a gwybodaeth am rali’r Ysgol Sul yng nghapel 
Blaenffos ar ddydd Sul, 16 Mehefin. I gloi sesiwn y prynhawn 
cafwyd adroddiadau gan y Parchg Simeon Baker ar brosiect 
‘Yr Eglwys yn 2041’, sef adroddiad sy’n ceisio dadansoddi’r 
hyn all ddigwydd yn yr eglwysi, a hefyd adroddiad gan Mr 
Christian Williams ar gyfrifoldeb yr eglwysi i wynebu heriau 
cyfreithiol a chyfansoddiadol. Cafwyd trafodaeth fer yn dilyn 
yr adroddiadau.

Pleser arbennig oedd cyfarfod yn yr hen ysgoldy, drws nesa 
i’r capel, am de blasus iawn. Roedd digonedd o fwyd a phawb 
wedi mwynhau ‘mas draw’. Diolchwyd i chwiorydd y Groesgoch 
am y croeso a’r wledd gan y Parchg Alwyn Daniels. Braf oedd 
gweld hen ffrindiau’n dal lan â’i gilydd wrth y byrddau ac yn yr 
awyr agored. 

Uchafbwynt y dathliadau oedd gweld Mrs Eleanor Thomas, un o 
ddiaconiaid Capel y Groesgoch, yn dod yn Llywydd y Gymanfa. 
Mr Alun Thomas a Mrs Dilys Rees oedd yn gyfrifol am y rhannau 
arweiniol. Braf oedd croesawu’r Is-ywydd newydd, sef Mr Cris 
Tomos, o Gapel y Star. Teitl anerchiad y Llywydd oedd ‘Perthyn’, 
a soniodd am ei phrofiadau o berthyn i bobl Dduw mewn sawl 
ardal yng Nghymru, o sir Fôn i sir Gâr, cyn ymgartrefu yn sir 
Benfro. Soniodd hefyd am berthyn i griw ffyddlon a gweithgar 
sy’n cefnogi gwaith Shalom yn Nhyddewi, sef hosbis sy’n 
darparu gofal cyfannol a phersonol i bobl â chyflyrau sy’n 
cyfyngu ar fywyd. Codwyd £260 yn y casgliad tuag at waith 
rhedeg canolfan Shalom. Dymunwn yn dda i Eleanor yn ystod 
blwyddyn ei llywyddiaeth.

Geraint Morse

Y Parchg Geraint Morse, ysgrifennydd y Gymanfa a gweinidog eglwys Croesgoch; 
Mrs Eleanor Thomas, Llywydd newydd y Gymanfa; Mr Cris Tomos, is-lywydd y 
Gymanfa; Mr Cerwyn Davies, cyn-lywydd

Urddo’r Llywydd newydd gan y Parchg Geraint Morse, 
ysgrifennydd Cymanfa Penfro

Mwynhau o gwmpas y byrddau rhwng y ddwy oedfa

Grŵp o gerddorion dan faner Undeb 
y Gair ym Madagascar yw Ny Ako 
(sy’n golygu ‘Yr Eco’). Mae’n cynnwys 
oddeutu 13 o bobl sydd â phrofiad o 
berfformio a chyflwyno cyngherddau 
mewn gwahanol leoliadau. Trwy 
gerddoriaeth draddodiadol, dawns a 
chân, maen nhw’n arddangos diwylliant 
Madagasgaidd ar ei orau.

Gwirfoddolwyr yw’r perfformwyr 
i gyd, gyda llawer ohonyn nhw’n 
ennill bywoliaeth mewn meysydd 
cwbl wahanol. Mae Ny Ako yn gyfle 
iddyn nhw rannu’r neges Gristnogol 
a’u brwdfrydedd at fywyd drwy eu 
teithiau rheolaidd ym Madagascar ac yn 
rhyngwladol. 

Maen nhw’n ymweld â Chymru fel rhan 
o’u taith yn Ewrop, sydd yn cynnwys 
Ffrainc, Gwlad Belg, Luxembourg, yr 
Almaen a’r Swistir. Tra maen nhw yma 
yng Nghymru, fe fyddan nhw’n cynnal 
dros 20 o gyngherddau ac yn ymweld 
ag amryw o ysgolion. Cymerwch gip ar 
y rhestr cyngherddau isod a gweld a oes 
un o fewn cyrraedd i chi. Chewch chi 
mo’ch siomi!

Bydd mynediad am ddim i’r 
cyngherddau, a bydd stondinau 
o gynnyrch crefft traddodiadol o 
Fadagascar ar werth ynddyn nhw.

Cyngherddau:
Dydd Sadwrn, 15 Mehefin, 7yh: Eglwys y Crwys, EBC, 77 Heol Richmond, Caerdydd, 
CF24 3AR
Dydd Sul, 16 Mehefin, 7yh: Eglwys Unedig Llanfair, Penrhys, CF43 3RH
Dydd Mawrth, 18 Mehefin, 7yh: Eglwys Ddiwygiedig Unedig Beulah, 1A Beulah Rd, 
Caerdydd, CF14 6LT 
Dydd Mercher, 19 Mehefin, 7yh: Eglwys y Bedyddwyr. Blaenycwm, 56 Halifax Terrace, 
Treherbert, Treorci, CF42 5SU
Dydd Gwener, 21 Mehefin, 7:30yh: Eglwys y Bedyddwyr, Broad Haven, Marine Road, 
Broad Haven, Hwlffordd, SA62 3JS
Dydd Sadwrn, 22 Mehefin, 7yh: Eglwys Bresbyteraidd Aberhonddu, Camden Arms,  
21 Watton, Aberhonddu, LD3 7ED 
Dydd Sul, 23 Mehefin, 5yh: Neuadd Dyfi, Aberdyfi, LL35 0NR 
Dydd Llun, 24 Mehefin, 7yh: Capel Seion (EBC), Heol yr Orsaf, Llanrwst, LL26 0BT
Dydd Mawrth, 25 Mehefin, 7yh: Eglwys y Santes Fair, Conwy, LL32 8LD 
Dydd Mercher, 26 Mehefin, 7yh: Eglwys Unedig Seilo, Llandudno, LL30 2SY 
Dydd Gwener, 28 Mehefin, 7yh: Ebeneser, Eglwys y Bedyddwyr, Ffordd Glanrafon,  
Yr Wyddgrug, CH7 1PA
Dydd Sul, 30 Mehefin, 6yh: Canolfan Gymunedol Tregynon, Tregynon, SY16 3EH
Dydd Mawrth, 2 Gorffennaf, 4yh: Canolfan Cristnogol y Gilgant, Heol Milford,  
Y Drenewydd, SY16 2DZ 
Dydd Iau, 4 Gorffennaf, 7yh: Eglwys Bresbyteraidd Caersŵs, Main St, Caersŵs, SY17 5EN
Dydd Gwener, 5 Gorffennaf, 7yh: Eglwys St Nicholas, Trefaldwyn, SY15 6PT
Dydd Sadwrn, 6 Gorffennaf, 7yh: Neuadd y Pentref, Yr Ardd-lin, Llanymynech, SY22 6PT
Dydd Sul, 7 Gorffennaf, 7yh: Yr Institiwt, Llanfair Caereinion, SY21 0RY 
Dydd Mawrth, 9 Gorffennaf, 8:45yb: Cymanfa Cyffredinol Eglwys Bresbyteraidd Cymru, 
Aberystwyth 
Dydd Mercher, 10 Gorffennaf, 7yh: Eglwys Ddiwygiedig Unedig, Ffordd y Fan, Caerffili, 
CF83 1JZ
Dydd Gwener, 12 Gorffennaf, 7yh: Eglwys Ddiwygiedig Unedig Christ Church, Petts 
Wood, Tudor Way, Orpington, BR5 1LH 
Dydd Sadwrn, 13 Gorffennaf, 7:30yh: Capel Moreia, Leytonstone, Llundain, E11 1HR 
Dydd Sul, 14 Gorffennaf, 3yp: Eglwys Gymraeg Jewin, 70 Fann Street, Llundain, EC1Y 0SA

Madagascar

Ny Ako – yn dod â diwylliant Madagascar i Gymru

Cyhoeddir Cenn@d ar y cyd gan Eglwys Bresbyteraidd Cymru ac Undeb Bedyddwyr Cymru.
Oni nodir yn wahanol, nid yw barn cyfranwyr Cenn@d yn cynrychioli barn swyddogol Eglwys Bresbyteraidd Cymru  

nac Undeb Bedyddwyr Cymru. Gallwch anfon eich cyfraniadau / gohebiaethau / ymholiadau at:
huw@cennad.cymru  |  aled@ysgolsul.com

www.cennad.cymru               CennadCymru               @CennadCymru

mailto:Huw%40cennad.cymru?subject=
mailto:aled%40ysgolsul.com?subject=
http://www.cennad.cymru
https://www.facebook.com/CennadCymru/
https://twitter.com/CennadCymru

